OS BLOGS E A DEONTOLOXÍA PROFESIONAL CENTRARON A REUNIÓN DA AGAXET EN MONDARIZ 
A Asociación Galega de Xornalistas e Escritores de Turismo (Agaxet) incorporou trece novos membros na Asamblea Xeral celebrada esta fin de semana no Hotel Balneario de Mondariz, cita que coincidiu co I Simposio sobre Deontoloxía Profesional no que se debatiu, fundamentalmente, sobre as trabas á hora de realizar o traballo xornalístico e a proliferación dos blogs como nova plataforma informativa e de opinión en Internet. 
O presidente de Fepet, Mariano Palacín, foi o encargado de inaugurar as xornadas, e felicitou a Agaxet pola renovación da súa directiva e pola incorporación de membros “jóvenes, activos y profesionales”. O presidente de Agaxet, Guillermo Campos, incidiu nesta idea e sinalou que “as novas incorporacións enriquecerán a asociación”. A directiva de Agaxet renovouse coa incorporación de Marian Priego como tesoureira e de Antón Pombo como vicepresidente. 

No simposio, o xornalista da COPE Alfonso Basterra e o profesor da USC Manuel Gago disertaron sobre o acceso á información e sobre o fenómeno dos blogs. O primeiro incidiu na relación entre as empresas, os gabinetes de comunicación e as “subcontratas” e as trabas coas que se atopa o xornalista cando traballa con eles. Basterra propuso botar man da “calidade” e que o xornalista non se “acomode” coas notas de prensa que lle chegan dos gabinetes. 

Pola súa banda, Manuel Gago detallou a historia dos blogs e incidiu na importancia de que os seus autores sigan un código á hora de publicar información neles. Puxo o exemplo do Código Cociña, impulsado dende Galicia, e que suscribiron xa 140 blogueiros de España, Portugal, Francia, Italia, Alemania e Sudamérica. 

O programa lúdico incluiu, ademais do goce das instalacións termais do Hotel Balneario de Mondariz, unha visita ao parque da Canuda, en Salvaterra de Miño, e unha cata comentada e maridaxe gastronómica na adega Coto Redondo, de As Neves. 
